
NAFARROA 2012 PLANA
Lurralde Antolamendurako Batzordea Mugarteko etxebizitzen sektorea UGPS izendatzearen alde dago
896 etxebizitza eraikiko dituzte, ia %79 babes ofizialekoak, sektore hori eta ekialdeko ingurabidea lotzeko bide bat jarriko dute eta parke publiko handi bat egongo da
2009ko ekainak 30, asteartea.  Nafarroako Lurralde Antolamendurako Batzordeak, Nafarroako Gobernuaren lurralde arloko aholkularitza organoak, erabaki du Mugarteko etxebizitzen sektorea Udalaz Gaindiko Plan Sektorial izendatzea. Sektore hori Mendillorriko hegalen, Lezkairuko zabalgune berriaren eta Mutiloagoitiko gunearen artean dago. Planak, beraz, Arangurengo bailarako eta Iruñako udalak hartzen ditu.
 Arangurengo bailarako udalak sustatutako jarduera horren arabera, 896 etxebizitza eraikiko dituzte, 606 babes ofizialekoak, eta horietatik 70 Nafarroako Gobernuak gestionatzen duen lur bankurako. 
Arangurengo bailarako udalak plangintza berrikusi egin zuen, Iruñako Eskualdeko Lurzoruaren Mahaiak 2004an hartutako erabakiaren ondoren; erabakiaren helburua zen hirigintza aldetik planifikatutako lurzorua eskura jartzea, babestutako etxebizitzen eskariari erantzute aldera. Gero, 2008ko abenduan, udalak esparru hitzarmen bat sinatu zuen Lurraldearen Antolamendua eta Etxebizitza departamentuarekin, Mugartean etxebizitzak jartzeko. 
Sektoreak 241.503,98 metro koadro dauzka eta Mutiloagoitiko biztanle gunearen eta Lezkairun laster egingo duten etxebizitza zabalgunearen arteko lurrak hartzen ditu. Mendillorriko hegaleraino eta ekialdeko ingurabideraino heltzen da. Lursail gehienak Arangurenen daude (229.695,23 metro koadro) eta gainerakoak Iruñan (11.808,75 metro koadro); lur asko lehorreko sailak dira. 

Antolamendu proposamenean garrantzitsuena da, batetik, etxebizitza gehienak babestuak direla; eta bestetik, eraikuntza dentsitatea. Izan ere, hektarea bakoitzeko 40 etxebizitza egongo dira, Mendillorrin, Sarrigurenen eta Mutiloa arteko eremuan bezala edo gutxiago. 
Proposamena da bereizitako bloke baxuak eta norabide bikoitzeko bloke linealak jartzea, bi eta hiru logelako etxebizitzekin, Iruñako eskualdean azkena egindakoen antzeko baldintza eta azalerekin. Gutxi gorabehera, etxebizitzen bi heren hiru logelakoak izango dira eta heren bat bi logelakoak.
UGPSaren arabera, hornidura publiko eta espazio libre publikorako 129.340 metro koadro gordeko dira; sektoreak 241.503 dauzka. Azalera komertziala 4.000 metro koadrokoa izango da. 
Errepideei dagokienez, ekialdeko ingurabidearen eta Lezkairuren artean bide berri bat jarriko da, eskualde ahalmen handiko errepide bizkor perimetral bat eta Iruñako ekialdeko zona lotzeko; bide berri hori sektorearen hirigintza garapenaren muga natural izango da. Bidearen eta etxebizitza eremuaren artean lubeta jarraitu bat jarriko dute, zarata etxebizitzetara hel ez dadin. Iparraldetik hegoalderako bideak sektorea bitan banatuko du: alde batera, muinoan, parke publiko bat egongo da, eta beste aldera etxebizitzak. 

Mutiloagoitiko muinoa sektorearen erdian egongo da eta parke publiko bat izango da, eremuko paisaiaren ardatza. UGPSaren arabera, etxebizitzen antolamenduan bi zona daude, muinoko parke publikoak bereiziak. Lehenbizikoan, Lezkairu ondoan, etxebizitza libreko eraikinek inguratutako plaza publiko bat egongo da, baita ekipamendu publikoak ere, plaza barruan eta muinoaren altzoan. Bigarrenean, iparraldetik hegoalderako bidearen eta ekialdeko ingurabidearen arteko zabaldegian, etxebizitza publikoak egongo dira: isolatutako bloke baxuak eta norabide bikoitzeko eraikin linealak; eta erdian espazio publikoa. Muturrean plaza bat egongo da, “L” itxurako eraikin batek eratua; eraikin horien etxabeetan dendak jarriko dituzte. Horrez gain, ekipamendu publikoetarako bi lursail egongo dira, bata ekialdeko ingurabidearen ondoan eta beste Mutiloako muinoaren altzoan.
Berdeguneak hiru motakoak izango dira: berdegunea naturalizatuak (Mutiloako muinoa), lorategidun berdeguneak (eraikin multzoen artean eta erdiko etxebizitzen eremuan), eta lubetak (ekialdeko ingurabidearen ondoan bat egongo da).
Bideko obrak babestutako lehen etxebizitzak behin betiko sailkatu baino lehen egingo dituzte. Gainera, Osasun departamentuak Mutiloabeitiko kontsultategia moldatuko du, bailarako biztanle berrien premiei egokitzeko. Alde horretatik, udalean 9.000 biztanle daudenean, kontsultategia osasun zentro bihurtuko dute. 
LABak jarduera UGPS izendatzea onartu du etxebizitza gehienak babestuak direlako eta, gainera, errepideak eta konexioak eskualde mailakoak direlako, jarduerak bi udalerritako lursailak hartzen dituelako eta, oro har, erabilerak eta azpiegiturak udalaz gaindikoak direlako, ez tokikoak bakarrik.
Halaber, LABak onartu du La Nava Ampliación industrialdeko UGPSaren ZST1 eta ZST2 lursailak aldatzea. Aldaketa hori Carnicas Galar SL enpresak sustatu du, enpresaren bi jabetza lotzeko balioko duen tarte batean argindar hodiak ez jartzeko. Horrez gain, Erripagaineko UGPSaren hirigintza araudian artikulu berri bat jartzeko baimena eman du, hainbat lursailetan garajeetarako sarbidea erregulatze aldera, besteak beste. Azkenik, jakinarazi du Iruña, Berriobeiti eta Orkoiengo udalerriak hartzen dituen Comarca I industrialdeko UGPSa iraungi egin dela; eta Barillas, Bertizarana, Castejon, Ziritza-Etxauribar, Ledea eta Monteagudoko udalen Lurraldea Hartzeko Estrategia eta Eredua espedientearen berri eman du. 

